
gopAlastotram

గోపాలస్తోత్రం  అథవా గోపాలస్తవరాజస్తోత్రమ్

శ్రీ గణేశాయ నమః ।
శ్రీమద్గోపీజనవల్లభాయ    నమః ।
ఓం అస్య శ్రీగోపాలస్తవరాజమన్త్రస్య   శ్రీనారద  ఋషిః ।
అనుష్టుప్  ఛన్దః  । శ్రీకృష్ణః   పరమాత్మా దేవతా ।
శ్రీకృష్ణప్రీత్యర్థే    జపే వినోయోగః ॥
అథ ధ్యానమ్ ।
సజలజలదనీలం దర్శితోదారశీలం

కరతలధృతశైలం  వేణువాద్యై  రసాలమ్ ।
వ్రజజనకులపాలం  కామినీకేలిలోలం

తరుణతులసిమాలం నౌమి గోపాలబాలమ్ ॥
శ్రీనారద  ఉవాచ ।
నవీననీరదశ్యామం నీలేన్దీవరలోచనమ్  ।
బల్లవీనన్దనం   వన్దే కృష్ణం  గోపాలరూపిణమ్ ॥ ౧॥
స్ఫురద్బర్హిదలోద్బద్ధనీలకుఞ్చితమూర్ధజమ్    ।
కదమ్బకుసుమోద్బద్ధవనమాలావిభూషితమ్  ॥౨॥
గణ్డమణ్డలసంసర్గిచలత్కుఞ్చితకున్తలమ్    ।
స్థూలం  ముక్తాఫలోదారహారోద్యోతితవక్షసమ్ ॥ ౩॥
హేమాఙ్గదతులాకోటికిరీటోజ్జ్వలవిగ్రహమ్    ।
మన్దమారుతసంక్షోభచలితామ్బరసఞ్చయమ్  ॥ ౪॥
రుచిరౌష్ఠపుటన్యస్తవంశీమధురనిఃస్వనైః   ।
లసద్గోపాలికాచేతో  మోహయన్తం పునః పునః ॥ ౫॥
బల్లవీవదనామ్భోజమధుపానమధువ్రతమ్   ।
క్షోభయన్తం మనస్తాసాం సస్మేరాపాఙ్గవీక్షణైః   ॥౬॥

యౌవనోద్భిదేహాభిః సంసక్తాభిః పరస్పరమ్ ।
విచిత్రామ్బరభూషాభిర్గోపనారీభిరావృతమ్   ॥ ౭॥
ప్రభిన్నాఞ్జనకాలిన్దీజలకేలికలోత్సుకమ్    ।
యోధయన్తం క్వచిద్గోపాన్  వ్యాహరన్తం గవాం గణమ్ ॥౮॥
కాలిన్దీజలసంసర్గిశీతలానిలసేవితే   ।
కదమ్బపాదపచ్ఛాయే స్థితం  వృన్దావనే  క్వచిత్ ॥౯॥
రత్నభూధరసంలగ్నరత్నాసనపరిగ్రహమ్  ।
కల్పపాదపమధ్యస్థహేమమణ్డపికాగతమ్   ॥ ౧౦॥
వసన్తకుసుమామోదసురభీకృతదిఙ్ముఖే ।
గోవర్ధనగిరౌ  రమ్యే స్థితం  రాసరసోత్సుకమ్ ॥ ౧౧॥
సవ్యహస్తతలన్యస్తగిరివర్యాతపత్రకమ్  ।
ఖణ్డితాఖణ్డలోన్ముక్తముక్తాసారఘనాఘనమ్   ॥ ౧౨॥
వేణువాద్యమహోల్లాసకృతహుఙ్కారనిఃస్వనైః   ।
సవత్సైరున్ముఖైః   శశ్వద్గోకులైరభివీక్షితమ్   ॥ ౧౩॥
కృష్ణమేవానుగాయద్భిస్తచ్చేష్టావశవర్తిభిః   ।
దణ్డపాశోద్యతకరైర్గోపాలైరూపశోభితమ్     ॥ ౧౪॥
నారదాద్యైర్మునిశ్రేష్ఠైర్వేదవేదాఙ్గపారగైః      ।
ప్రీతిసుస్నిగ్ధయా   వాచా స్తూయమానం పరాత్పరమ్ ॥ ౧౫॥
య ఏవం చిన్తయేద్దేవం  భక్త్యా సంస్తౌతి మానవః ।
త్రిసన్ధ్యం   తస్య తుష్టోఽసౌ  దదాతి వరమీప్సితమ్ ॥ ౧౬॥
రాజవల్లభతామేతి  భవేత్సర్వజనప్రియః  ।
అచలాం శ్రియమాప్నోతి  స వాగ్మీ జాయతే ధ్రువమ్  ॥ ౧౭॥
॥ ఇతి శ్రీనారదపఞ్చరాత్రే  జ్ఞానామృతసారే
చతుర్థరాత్రే  గోపాలస్తవరాజః సమ్పూర్ణః  ॥
Proofread by Ravin Bhalekar ravibhalekar@hotmail.com

2 sanskritdocuments.org



గోపాలస్తోత్రం  అథవా గోపాలస్తవరాజస్తోత్రమ్

gopAlastotram

pdf was typeset on September 17, 2023

Please send corrections to sanskrit@cheerful.com

gopaalastotra.pdf 3


	Document Information
	Document Text
	Document Credits

